“ТӨРИЙН АЛБАНЫ ТУХАЙ ХУУЛЬД НЭМЭЛТ, ӨӨРЧЛӨЛТ 
    ОРУУЛАХ ТУХАЙ” ХУУЛИЙН ТӨСЛИЙН ТАНИЛЦУУЛГА.
Нэг. Хуулийн төсөл боловсруулсан зорилго, ач холбогдол
Монгол Улсын Үндсэн хуулийн Дөчин зургадугаар зүйлийн 3 дахь хэсэгт “төрийн албан хаагчийн ажиллах нөхцөл, баталгааг хуулиар тогтооно” гэж заасан. 

Мөн Монгол Улсын Их Хурлын 2010 оны 48 дугаар тогтоолын хавсралтаар баталсан “Монгол Улсын Үндэсний аюулгүй байдлын үзэл баримтлал”-ын 3.3.2.6-д “төрийн албан хаагчид тавигдах ёс зүй, мэдлэг, чадварын шалгуурыг олон улсын жишигт нийцүүлэн шинэчилж, цалин, хангамжийг нэмэгдүүлж, тогтвор суурьшилтай, үр бүтээлтэй ажиллах нөхцөлийг бүрдүүлнэ”, Монгол Улсын Их Хурлын 2020 оны 52 дугаар тогтоолын 2 дугаар хавсралтаар баталсан “Алсын хараа 2050” Монгол Улсын Урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагаа”-ны 5.4-т “Иргэндээ үйлчилдэг, мэргэшсэн, чадварлаг ил тод, үр нөлөөтэй, ухаалаг төрийн албыг төлөвшүүлнэ”, Монгол Улсын Их Хурлын 2020 оны 23 дугаар тогтоолын 1 дүгээр хавсралтаар баталсан “Монгол Улсыг 2021-2025 онд хөгжүүлэх таван жилийн үндсэн чиглэл”-ийн 5.4.1-т “чадахуйн зарчимд суурилсан, мэргэшсэн төрийн алба төлөвшүүлнэ”, 5.4.3-т “Төрийн албанд ёс зүй, сахилга хариуцлагын оновчтой тогтолцоог бүрдүүлнэ” гэж тус тус заасан. 

Улсын Их Хурлын 2010 оны 48 дугаар тогтоолоор баталсан Монгол Улсын Үндэсний аюулгүй байдлын үзэл баримтлалд “төрийн залгамж чанар, төрийн албаны мэргэшсэн тогтвортой байдал, хууль ёсыг дээдэлсэн авлигагүй төрийн алба, төрийн албаны үйлчилгээний чанар хүртээмж”-ийн талаар тусгаж, шинэ үеийн төрийн албаны хөгжлийн чиг баримжааг тодорхойлсон болно.  
Түүнчлэн засаглалыг сайжруулах, авлигаас урьдчилан сэргийлэх, төрийн албаны ил тод, хариуцлагатай, шударга үйл ажиллагааг бэхжүүлэх, төрийн албан тушаалтан албан үүргээ гүйцэтгэхдээ төрийн ашиг сонирхлыг хувийн ашиг сонирхлоос дээгүүрт тавих зэрэг шаардлага байгааг үндэслэн төрөөс Нийтийн албанд нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх тухай хуулийг батлан мөрдүүлж байна. 


Гэвч бодит байдал дээр улс төрийн албаны томилгоо нь ямар нэгэн шалгуургүй, хувийн болон улс төрийн ашиг сонирхлын үүднээс хандаж шийдвэр гаргах, томилогдсон улс төрийн албан тушаалтан нь ёс зүй, мэргэжил, ур чадварын хувьд хангалтгүй байх үзэгдэл хэвээр байна.

Улс төрийн албанд ямар нэгэн хууль зүйн шаардлага тавихгүй байгаа учир төрийн албанд сүүлийн жилүүдэд хүнд суртал нэмэгдэж, төрийн үйлчилгээний чанар, хүртээмж, үр дүнд ноцтой доголдол гарах нөхцөл нэмэгдэх боллоо. Энэ байдал даамжирвал нийтийн эрх ашиг, хэрэгцээ, сонирхолд нийцүүлэн нийгмийг удирдан чиглүүлэх, аж ахуй, нийгэм, соёлын байгуулалтыг удирдах, хууль тогтоомжийг хэрэгжүүлэх төрийн чадавх сулрах, иргэдийн төрд итгэх итгэл буурах зэргээр манай улсын үндэсний аюулгүй байдалд сөргөөр нөлөөлж байна.

Хуулийн төсөлд тусгасан улс төрийн албан тушаалтанд тавигдах нийтлэг болон тусгай шаардлагыг баталснаар төрийн гүйцэтгэх эрх мэдэл, орон нутгийн удирдлагын мэдлэг, ур чадвар, ёс зүйн хариуцлага нэмэгдэх, төрөөс баримталж буй бодлого хэрэгжих бөгөөд иргэд төрд итгэх итгэлийг нэмэгдүүлэх, төрийн үйлчилгээг үр дүнтэй болгох, шийдвэр гаргалт, хэрэгжилтийг удирдлагаар хангах, хэрэгжүүлэх зэрэг нийгэмд эерэг үр дүн гарах юм.
Иймд дээр дурдсан үндэслэл, шаардлагыг харгалзан, төрийн албаны хөгжлийн үзэл баримтлалд нийцүүлэн мэдлэг ур чадвартай, мэргэшсэн, ёс зүйтэй төрийн албыг хөгжүүлэх зорилгоор Төрийн албаны тухай хуульд нэмэлт, өөрчлөлт оруулах төслийг боловсруулж батлуулах нь зүйтэй гэж үзлээ. 

Хууль тогтоомжийн тухай хуулийн 12 дугаар зүйлийн 12.3.1 дэх заалтад тухайн асуудлыг гагцхүү хуулиар зохицуулахаар Монгол Улсын Үндсэн хуульд заасан хууль тогтоомжийн төсөл боловсруулахад хууль тогтоомжийн хэрэгцээ, шаардлагыг урьдчилан тандан судлах аргачлал хамаарахгүй гэж заасан бөгөөд хуулийн төсөл нь Монгол Улсын Үндсэн хуульд зөвхөн хуулиар зохицуулахаар заасан харилцаа тул уг судалгааг хийх шаардлагагүй болно.
Хоёр. Хуулийн төслийн бүтэц, зохицуулах харилцаа, хамрах хүрээ

Хуулийн төсөл 1. 221 дугаар зүйл “Төрийн улс төрийн албан тушаалд тавигдах нийтлэг шаардлага” гэж тусгасан, 231 дугаар зүйл “Төрийн улс төрийн албан тушаалд тавих тусгай шаардлага” гэж тусгасан, 2. Төрийн албаны тухай хуулийн 23 дугаар зүйлийн 23.1 дэх хэсгийн “улс төрийн болон” гэснийг хасах өөрчлөлт оруулахаар тусгана, 3. Энэ хуулийг дагаж мөрдөх хугацааг тусгасан.
Гурав. Тухайн харилцааг хууль, эрх зүйн бусад актаар зохицуулж ирсэн байдал.
Монгол Улсын Үндсэн хууль, Монгол Улсын Засгийн газрын тухай хууль, Монгол Улсын Засаг захиргаа, нутаг дэвсгэрийн нэгж, түүний удирдлагын тухай хууль, Улс төрийн намын тухай хууль, Төрийн албаны тухай хууль, Нийтийн албанд нийтийн болон хувийн ашиг сонирхлыг зохицуулах, ашиг сонирхлыг зөрчлөөс урьдчилан сэргийлэх тухай зэрэг хуулиудаар зохицуулж байна. 

Мөн Монгол Улсын Их Хурлын 2010 оны 48 дугаар тогтоолоор баталсан “Монгол Улсын Үндэсний аюулгүй байдлын үзэл баримтлал”, Монгол Улсын Их Хурлын 2020 оны 52 дугаар тогтоолын 2 дугаар хавсралтаар баталсан “Алсын хараа 2050” Монгол Улсын Урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагаа”, Монгол Улсын Их Хурлын 2020 оны 23 дугаар тогтоолын 1 дүгээр хавсралтаар баталсан “Монгол Улсыг 2021-2025 онд хөгжүүлэх таван жилийн үндсэн чиглэл” зэрэг хууль тогтоомжид тусгасан байна.
Дөрөв. Хуулийн төсөл батлагдсаны дараа үүсэж болох нийгэм, эдийн засаг, хууль зүйн үр дагавар, тэдгээрийг шийдвэрлэх талаар авч хэрэгжүүлсэн арга хэмжээ

Төрийн улс төрийн албан тушаалтанд тавигдах шаардлагыг хуульчилснаар төрийн албаны мэдлэг, ур чадвар дээшлэх, төрийн албаны нэр хүнд сэргэх, ёс зүй, хариуцлага нэмэгдэх, нийгэмд иргэдийн дунд байгаа сөрөг үзэл бодлыг өөрчлөх ач холбогдолтой. Төрийн албаны хүнд суртал, ашиг сонирхлын зөрчил, мэдлэг, ур чадварын дутагдал, ёс зүй, хариуцлагагүй байдал зэрэг сөрөг үр дагавруудыг өөрчлөх.


Мөн Монгол Улсын Их Хурлаас баталсан “Үндэсний аюулгүй байдлын үзэл баримтлал”, “Монгол Улсыг 2021-2025 онд хөгжүүлэх таван жилийн үндсэн чиглэл” зэрэг бодлогын баримт бичгийг хэрэгжүүлэх эрх зүйн орчин бүрдэх ач холбогдолтой юм.
Тав. Гадаад орнуудын туршлага, бусад судалгаа, шинжилгээ


Олон улсын түвшинд Төрийн албан хаагчийн эрх зүйн байдлыг тогтоохдоо өөрийн улсын онцлогт нийцүүлэн хуульчилсан байдаг. Тухайлбал, төрийн албаны ангилал, зэрэг дэв, тавигдах шаардлага, ёс зүй, сонгон шалгаруулалт, хариуцлага гэх зэргийг өөр өөрөөр тусгасан байна.


Гэвч төрийн албан хаагчид тавигдах шаардлагын талаар тус бүрдээ хууль тогтоомжийн хувьд нийтлэг болон тусгай шаардлагуудыг зохицуулсан байдаг. 
Тухайлбал, Америкийн нэгдсэн улс 1958 онд Конгрессын тогтоолоор Төрийн албан хаагчийн ёс зүйн дүрэм баталсан ба 1978 онд  Төрийн албан хаагчийн ёс зүйн тухай хууль, 1989 оны 11 сард Ёс зүйн хэм хэмжээний тухай /шинэ/ хууль, 1990 онд “Төрийн албан хаагчид болон албан тушаалтны ёс зүйн зарчим”-ыг Ерөнхийлөгчийн зарлигаар баталсан. 

 
Их Британи, Умард Ирландын нэгдсэн вант улсын Төрийн албан хаагчдын үйл ажиллагааг стандарттай болгох талаар урьд өмнө хийсэн алхмуудын дотор Лорд Ноланы санаачилгаар 1994 онд төрийн албан хаагчдын зан суртахууны дэлгэрэнгүй дүрмийг баталсан бөгөөд тус дүрэмд улс төр, түүх, соёлын ялгаанаас үл хамааран улс орнуудын төрийн албанд мөрдөж болох нийтлэг долоон зарчмыг тодорхойлсон байна. Мөн түүнчлэн 1996 онд баталсан Төрийн албаны тухай хуульд төрийн албан хаагчийн чиг үүрэг, зохицуулалтыг товч зааснаас гадна ажлын гүйцэтгэлийг харгалзан томилох, нэр дэвшүүлэх, хууль зөрчсөн тохиолдолд татгалзах зэрэг зохицуулалтыг тусгасан байна. 

Япон улсын хувьд 1947 онд Төрийн албаны тухай хуулиа баталсан бөгөөд төрийн албанд ороход өрсөлдөөнт сонгон шалгаруулалтын дагуу өөрийн мэргэшлийн бэлтгэл болон ажлын ур чадвар, чанарыг илтгэн харуулснаар төрийн албанд орно гэж тусгасан байна. Бусад улс орнуудтай харьцуулахад Япон улс харьцангуй цөөн төрийн албан хаагчтай байдаг. Тэдгээр нь нийт ажил эрхлэгчдийн 8.1 хувийг эзэлдэг (АНУ-д энэ үзүүлэлт- 15.5%, Францад 22.6%) байдаг.

Дээрх улс орнуудын хууль тогтоомжуудад төрийн албан хаагчид тавигдах шаардлагуудыг тусгаж өгсөн бөгөөд Төрийн албаны тухай хууль болон бусад хуулиар хэсэгчлэн зохицуулсан байна. Үүний дагуу төрийн албан хаагчид хяналт тавих, томилох, халах зэрэг зохицуулалтыг хийж байна. Иймд Монгол Улсын хувьд энэхүү зохицуулалтыг олон улсын жишигт нийцүүлэн тусгах, мөн үндэсний хууль, тогтоомжийн хэрэгжилтийг хангах үүднээс Төрийн албаны тухай хуульд нэмэлт, өөрчлөлт оруулах шаардлагатай байна.
ХУУЛЬ САНААЧЛАГЧ

